
hai dúas cousas que me gustaría 
amosarche a través da  biografía de 
Florencio Delgado Gurriarán que 

tes nas túas mans. A primeira, a existen-
cia dunha xeración que soñou un tempo 
distinto, unha Galiza dona de seu onde 
rachan ao ar os alalás, silenciados logo, 
como tantas outras cousas, polo medo 
que implantou a ditadura. A segunda, o 
exemplo de vida dun home que, como 
moita outra xente que o exilio lle arreba-
tou a Galiza, negouse a renderse a pesar 
das derrotas. De todas as derrotas. A da 
guerra, a do abandono doutras nacións e 
a do esquecemento de décadas. 

Se algo deixa claro este libro, -como 
todos os que afondan na biografía e na 
obra da persoa que, tan merecidamente, 
é homenaxeada nas Letras Galegas deste 
ano-, é que Florencio non se rendeu xa-
mais, e malia a dor de deixar atrás a Ter-
ra e as amizades que o fascismo asasinou 
nas gabias, seguiu defendendo sempre 
as súas ideas políticas, os dereitos do seu 

país, a súa cultura e a súa lingua. Malia 
todo. Porque non foran as súas ideas nin 
a súa implicación coa República e o Esta-
tuto as que o arrastraran ao exilio, senón 
que fora a intolerancia de quen non quixo 
que ninguén pensase por si, de quen nos 
negou o debate político, os dereitos do 
país, a beleza da lingua propia e a posibi-
lidade de habitar a sociedade que soñara 
a xeración castigada co golpe franquista.
 
Este libro pretende devolverche o furta-
do: a historia silenciada e as ideas que non 
lle deixaron espallar a  Florencio na Terra 
pero que el quixo sementar igualmente, 
a través da súa poesía, das publicacións 
argalladas no exilio e, sobre todo, predi-
cando co exemplo. Pode que esa sexa a 
súa lección máis importante: ensinarnos 
que dá igual o feas que se poñan as cou-
sas, temos que intentar sempre manter as 
nosas ideas e loitar por elas. 

Non hai maior vitoria. 

María Ortega Iñarrea
Deputada de Lingua, Patrimonio documental e bibliográ�co e Memoria histórica

Este libro editouse o 14 de 
maio de 2022 en Pontevedra, 
no XXXV aniversario do ca-
bodano de Florencio Manuel 
Delgado Gurriarán, autor 
homenaxeado no Día das Le-

tras Galegas.




